
Na Boneiru ta eksistí ocho tipo di raton dj’anochi. Nos no sa hopi
di e mamíferonan krioyo aki. Entre nan tin algun ku ta hopi skars
i espektakular. Nos por dividí e ratonnan dj’anochi den dos grupo;
esnan ku ta kome karni i esnan ku ta kome nektar (un líkido dushi
manera stropi den flor). Ámbos ta indispensabel pa nos isla i ta
hopi útil. Laga nos kuminsá ku e karnívoronan (esnan ku ta kome
karni); nan ta aliviá nos di hopi muska i otro insektonan. 
E ‘Mormoops megalophylla’ (raton dj’anochi ku kar’i spoki) tin
orea grandi i un kara yen di ploi. Te ainda ta solamente 50 di e
sorto aki a ser señalá, anto den un solo kueba tambe. Ta bien
posibel ku esaki ta un sup-espesie ku ta aparesé solamente na
Boneiru. E ‘Natalus tumidirostris’ (raton dj’anochi ku orea trèktu)
tin orea masha grandi ku parse trèktu. E ta bula meskos ku un
barbulètè. E tipo aki tambe ta hopi skars. Tin 100 pa 150 partí den
dos kueba. Un tempu tabatin un kolonia grandi di nan den un
kueba, pero e kueba a basha den otro ora ku a traha un kas riba
dje. E  ‘Myotis nesopolus’ (raton dj’anochi nanishi plat) tin un pida
kueru na su rabu ku kua e por kue insekto. E ta un berdadero
akrobat den laira i e ta biba den kueba òf edifisionan. E ‘Molossus
molossus’ (raton dj’anochi di felpa Pallas). E tipo aki tin un rabu
largu i e ta gusta biba riba zòlder òf bou di dak. E por tene na
muraya ku su huña di pia i su hala. Si bo ta kompartí bo bibienda
ku un di esakinan, trat’é ku rèspèt pasobra e gusta kome insekto
ku ta molestiá bo. E ‘Noctilio leporinus’ (raton dj’anochi piskadó).
E sorto aki tin un strepi blanku riba su lomba anto e por krese te
un hanchura di 40 cm. E raton dj’anochi aki ta kue piská ku su
pianan ora ku e ta bula hopi abou riba awa. E ta biba den 
skrefnan den baranka. Por holé djaleu dor di e holó di piská.
Grásias na e komedónan di nektar i fruta tin káktùs riba nos isla.
Sin raton dj’anochi no tin káktùs! E ‘Glossophaga elongate’ (raton
dj’anochi lenga largu) tin un lenga ku por bira te 7 cm. Mes largu
ku henter su kurpa! Esei e mester pa saka e nektar for di e flor-
nan. E ‘Glosso” no ta asina skars i e ta biba den kueba. 
E ‘Leptonycteris curasoac’ (raton dj’anochi nanishi largu) 
parse e “Glosso” pero e ta hopi mas skiu. Na Boneiru 
tin solamente tres kueba kaminda nos sa ku e ta biba. 
E “Lepto” ta eksistí solamente na Boneiru i Kòrsou. 
E ‘Ametrida centurio’ (raton dj’anochi nanishi di blachi) 
a ser señalá solamente un biaha na Boneiru. Esaki tabata 
den añanan sinkuenta di siglo pasá. Nos no sa ni ku siguridat 
kiko e ta kome. Probablemente ta fruta. Pa mas informashon: 

